
Inatsisartut suleriaasianni § 33 najoqqutaralugu aalajangiiffigisassatut siunnersuummik 

maanna saqqummiusivunga: 

 

Qaratsap aanaartoorneratigut timip ilaanik nukillaartoornernik nappaatillit siunner-

filimik aaqqissuussaalluartunik aammalu ataqatigiissarneqartunik sungiusaanissanik 

ingerlatsinissani iliuusissatut pilersaaruteqarnissat pillugit Naalakkersuisut 

kingusinnerpaamik UPA 2016-imi Inatsisartunut aalajangiiffigisassatut siunnersuu-

sioqquneqarnissaannik siunnersuut. 

(Inatsisartunut ilaasortaq, Agathe Fontain, Inuit Ataqatigiit) 

 

Tunngavilersuut: 

Amerliartuinnartut qaratsamikkut aanaartoornermik imaluunniit taqqamik milittoornermik 

eqqugaasarput. Pineqartuni tamani tamatigut eqqorneqareernerup kingorna piaarnerpaamik 

suliarineqarnissaq tulliuttarpoq. 

 

Sungiusaqqinneqarnissamik pitsaasumik ingerlatsiviusinnaasumik inummut eqqugaasumut 

qitiulluinnartarpoq avatangiisaasunullu. Ulluinnarni eqqarsaatigineq ajukkatta piginnaaneqar-

figeqqilernissaasa atorluarsinnaaleqqinnissaallu pingaaruteqartut pineqartarmata. 

Pingaaruteqarpoq sungiusaqqinnerit peqqinnissaqarfimmiissimanermut taggiullugit toqqaan-

nartumik ingerlateqqinneqarsinnaanissai. 

 

Peqqinnissaqarfimmiissimanermut atatillugu sungiusarneqarnerit ingerlanneqarsimanngippata 

akisoorujussuanngorsinnaammata eqqugaasumut. Inuunermi nalillit pineqarput, soorlu 

eqqugaannginnermisut oqalussinnaanerit, aalasinnaanerit, imminullu ikiorsinnaaneq. 

 

Piaartumik sungiusaqqinneqarnerit kingunerisarpaat assersuutigalugu kommuninut aningaa-

sartuuterpassuit pinngitsoorneqarsinnaaneri soorlu angerlarsimaffimmi ikiorserneqarnerit, 

ikiuutit atortorissaarutit assigisaallu. 

 

Aningaasaqarnikkut allaffisornikkullu pisortaqarfinnut kingunissai  

Nalunaarusiaq iliuusissanik pilersaarutinik imalik aningaasaqarnikkut allaffisornikkullu 

kingunissat pillugit suliaqarnissani naatsorsuutigineqassaaq. Naatsorsuutigineqarsinnaavoq 

ukioq ataaseq aammalu ukioq affaata aappaa AC-imik suliaqarnissat iliuusissatut 

pilersaarusiornerni ingerlanneqassasut.  

 

Aningaasaqarnikkut allaffissornikkullu inuussutissarsiornikkut namminersortunut 

kingunissai 

Soqanngilaq  

 

Innuttasunut allaffissornikkullu kingunissai 

Soqanngilaq 


